
 «NAVOIY –NON…» 
Yusupova Dildora Yunus qizi, 

BuxDU o‘zbektilshunosligi kafedrasi doktoranti 
Yuldasheva Dilorom Nigmatovna, 

BuxDU o‘zbek tilshunosligi kafedrasi professori 
 

Navoiy – non. To‘sma. Unga borar yo‘ldan qoch, 
G‘ashlik qilma, to‘rt yonni ham yoritarkan toj. 
Navoiyga o‘zin ursa, urma kofirni, 
Axir, nonga musulmon-u kofir birday och. 

Halima Xudoyberdiyeva 
Ulug‘ donishmand shoir Alisher Navoiy haqida so‘z aytmoq ham og‘ir, ham 

oson. Uning og‘irligi shundaki, millat quyoshi («shams ul-millat») sifatida salkam 
olti yuz yildan beri yashab kelayotgan, nafaqat yashab kelayotgan, balki turkiy 
ma'naviyat dunyosida yo‘lchi yulduzdek chaqnab turgan, asrlar davomida «buyuk 
shoir va mutafakkir» (xalq), «mamlakat ustuni, davlat tayanchi», «ash’or 
kishvarining sultoni» (H.Boyqaro), «naziri yo‘q kishi» (Z.Bobur), «marjon to‘la 
dengiz» (xalq), «Ajam xalqlari (ulug‘ amirning) sadosini qulog‘iga sirg‘a qildi, 
dunyoning barcha burchaklari bu daryo gavhari ila to‘lib toshdi” 
(D.Samarqandiy), «g‘azal mulkining sultoni» (M.Shayxzoda), «bu ulug‘ zotni 
avliyo desak, u avliyolarning avliyosi, mutafakkir desak, mutafakkirlarning 
mutafakkiri, shoir desak, shoirlarning sultonidir» (I.Karimov) kabi yuzlab 
e’tiroflarga sazovor bo‘lgan, obro‘-e’tibori kun sayin yuksalib, ijodiy merosi nur 
misol qalblarni isitayotgan zot haqida ulug‘lardan o‘tkazib aytib bo‘lmas… 

Hazrat mir Alisher Navoiy dahosi haqida so‘z aytmoqning osonligi shunda: 
o‘zbek xonadonida tug‘ilgan har bir go‘dak borki, esini taniy boshlaganda unga 
ota, ona, non, suv, Vatan, maktab so‘zlari qay darajada o‘rgatilsa, shuuriga 
singdirilsa, havo, suv, nondek zarur; ota, ona, Vatan,maktabdek qadrli kalomlar 
sirasidan Navoiy bobomiz degan nom ham o‘rin oladi. (Ulug‘ bobokalonimiz 
Alisher Navoiyning nomi barchamiz uchun qadrli ekanligining ilk sabablaridan biri 
ham shundadir, balki…) Keyinchalik bu nom qalbimizga iftixor tuyg‘usini 
indiradigan hazrat Alisher Navoiy bobomiz, ulug‘ bobomiz, dunyo tanigan 
bobokalonimiz kabi qator e’tiroflar bilan boyib boraveradi. (Yo‘limiz tushib 
Moskva yoki Baku shaharlarida bo‘lsak, Yaponiyaning Soka universiteti hovlisiga 
borsak, mir Alisher Navoiy sharafiga qo‘yilganyuksaklikdagi haykallar o‘zbek 
millatiga mansubligimiz – ulug‘likka daxldorlar avlodidan ekanligimizga ishora 
etishi bizni faxrlantirishi tabiiy, albatta.) Ha, go‘dakligimizdanoq nomi tilimizga 
tushgan, tilimizdan dilimizga ko‘chgan yaqinimiz haqida aytishga hamisha iliq 
so‘zimiz bor… 

Alisher Navoiyni pir tutmagan, o‘ziga ustoz deb bilmagan yoki ul zotning 

tabarruk nomlariga, pok ruhlariga murojaat etmagan o‘zbek shoir-u shoirasini 
uchratish qiyin. Fikrimiz dalili sifatida aytishimiz mumkinki, zabardast o‘zbek 
shoirasi Halima Xudoyberdiyeva birgina «Buyuk qushlar» to‘plamining o‘zida 
Navoiy dahosiga o‘ttiz bir marta murojaat etadi. Bu murojaatlar goh bilvosita, goh 
bevosita tus olganligini kuzatamiz. Jumladan, 

H.Xudoyberdiyeva «Bu o‘t…» she’rida Uvaysiy ruhiga yukunib yozadi: 
Hazrati Navoiy-ku nazm bobida shoh o‘tdi, 
Mangu takror o‘lmagay endi bu yangroq o‘tdi. 
Ammo ko‘ngil uyida yoqmasdan chiroq o‘tdi, 
Ammo bu sohir ko‘ngil dog‘ o‘tdi-ku, momojon, 
Yorab, shoh yigit umri toq o‘tdi-ku, momojon. 
Shoira salkam olti asr berida turib hazrat Navoiyning ruhiyatiga kirib boradi. 

U haqida «shoh yigit», «sohir ko‘ngil» kabi betakror tashbehlarni qo‘llay turib bir 
haqiqatni o‘z o‘rnida asl holicha aytadi: «Mangu takror o‘lmagay endi bu 
yangroq». 

Ha, dunyoning hech bir burchagida hech bir shoir-u davron, beqiyos iste’dod 
egasi mana 580 yildan buyon bu ulug‘ zotni takrorlagan emas. 

Shoira yurtdoshlariga, ayniqsa, yoshlarga yuzlanar ekan, ularning shunchaki 
kun o‘tkazishlarini istamaydi. Ahli turkiyning har bir farzandini «shu tabarruk 
zot»ga o‘xshashini yoki «ul ulug‘» tavsiflaganidek bunyodkor farhodlar, 
yurtparvar mehinbonular, shiddatkor shirinlar bo‘lishini dildan istaydi. Bu istak 
shoirani nafaqat tirikligida, hatto jon jismini tark etganda ham ruhida, ruhiyatida 
qolaveradi va borliqdan yangi-yangi navo baxshlarni izlaydi… 

Qabrimda ham tunlar turib, sham yoqib, 
Orangizdan Navoiyni izlayman. («Izlayman» she’ridan) 
Shoira nega o‘z qavmlari, eli ichidan Navoiyni izlaydi?! Chunki Navoiy 

«…asarlari to‘lig‘icha jamiyat tarbiyasiga qaratilgan. U shaklan go‘zal, mazmunan 
teran va badiiy yuksak tarzda komil inson g‘oyasini kuyladi. Uning asarlarida 
oddiy fuqarodan podshohgacha, dehqon bo‘ladimi, talaba bo‘ladimi, 
hunarmandmi, savdogarmi, saroy amaldori yoxud shahzoda, sulton bo‘ladimi, 
bariga tegishli pand-nasihatlarni, hayotda o‘zini tutish, qanday axloqiy fazilatlarga 
ega bo‘lish, millatga va davlatga xizmat qilishda qanday printsiplarga suyanish 
masalalarida atroflicha yo‘l-yo‘riqlar berilgan. Yoshlar tarbiyasi, ayniqsa, bosh 
o‘rinda turadi. Yoshlarning jamiyatga, ota-onaga, ilm olishga, qadriyatlarga 
munosabatlari hamisha buyuk shoirimizning diqqat markazida bo‘lgan. Bu o‘gitlar 
bugun ham dolzarb» [3]. Shu boisdan ham shoira «Navoiy navosi jonlarga indi», 
deb yozadi. 

Statistik ma'lumotlardan ma'lumki, ul tabarruk zot she’r yozishda faqatgina 
o‘zbek tili imkoniyatlari bilan chegaralanmay boshqa tillardan ham unumli 
foydalanganlarki, bu buyuk bobomiz faqat turkiy emas, forsiy, arabiy, urdu, xitoy, 

mo‘g‘ul va boshqa tillardan ham xabardorliklaridan dalolatdir. Bu borada O‘tkir 
Hoshimovning quyidagi e’tiroflari o‘rinli: «Olimlar hisoblab chiqishgan. Pushkin 
o‘z asarlarida 21197 ta betakror so‘z ishlatgan, Shekspir salkam 20 mingta, 
Servantes mingtaga yaqin. Alisher Navoiy esa 1 million 378 ming 660 ta betakror 
so‘z ishlatgan» [6]. 

Bu kabi dalillar Navoiyning so‘z zahirasi nihoyatda ulkan, so‘z ma'nolarini 
anglash darajasi o‘ta yuksak, falsafasi pishiq va teran, qoldirgan ilmiy, ijodiy 
merosi ma'no ostida ma'no ifodalashiga ko‘ra tengsiz qudrat kasb etishidan 
guvohlik beradi. 

Biz – XXI asr odamlari, iste’dodlilari, zamon peshqadamlari hali Navoiy 
darajasida yozish u yoqda tursin, ul zotning yozib qoldirganlarini to‘laroq anglash 
darajasida shoirning «to‘pig‘i balandligiga chiqa olish» baxtiga muyassar 
bo‘lganimizcha yo‘q. O‘zini bilgan har bir vijdonli o‘zbek qatori bu holatdan 
otashqalb shoira H.Xudoyberdiyeva ham aziyat chekadi va buni «Navoiyning qoni 
menda» she’ridagi misralarda shunday ifodalaydi: 

Yashayapman goh g‘ash, goho ko‘ngil to‘q, bolam, 
Ko‘kragimni kuydirar bir laxcha cho‘g‘, bolam. 
Borimni bor deyman senga, yo‘g‘im yo‘q, bolam, 
Navoiyning qoni menda, tili menda yo‘q. 
Ba’zan chet tillarini o‘z ona tilimiz hisobiga o‘rganish, o‘rgatishga zo‘r 

berilishi shoirani «dog‘laydi»: 
Qandayin xush, chet tillarda sayraymiz bugun, 
Bu jahonga chiqmoq yo‘li – yayraymiz bugun, 
Tilimizni qayroqtoshda qayraymiz bugun, 
Navoiyning qoni menda, tili menda yo‘q. 
Bugun ahli dunyo «Alisher Navoiy sharq Renessansining yirik namoyandasi 

sifatida jahon sivilizatsiyasi tarixida alohida o‘rin tutadigan yorqin shaxs» 
ekanligini to‘la-to‘kis tan oldi. Bu shoiraning– 

Navoiysiz-ku jahon yo‘q, 
Bor hayrat-ku o‘shanga… misralarida jo bo‘lgan, desak adashmaymiz. 
She’r, shoirlik, Navoiy dahosi haqida gap ketganda A.Oripovning   gaplarini 

bu o‘rinda eslamay bo‘lmas: «She’r, men ayni Sharq she’riyatini nazarda 
tutyapman, shuning uchun muqaddaski, uning bir vazni ilohiy, bir vazni 
insoniydir; uning bir satri osmoniy, bir satri zaminiydir. Bizning she’rimiz shuning 
uchun bashariyat nazmining gultoji hisoblanadi. Bu nazm zaminida hazrat 
Navoiydek zotlarning ulug‘ bir shajaradek qad rostlashiga, bu nazm zaminida shoh 
ham, gado ham shoir bo‘lishiga, bu zaminda valiylar ham baytlar ijod qilganiga 
sira ajablanmaslik kerak. Zero, bu adabiyot ilohiydir. Uning piri komillari bor. 
Uning xokdek faqir-u haqir muridlari bor» [2]. 

O‘zbegimning Halimasi turkiy ijodkorlar ichidan yana navoiylar chiqishini 

Yaratgandan tilaydi. Odatda, biz chorasiz qolganimizda, xavf-xatar ko‘nglimizga 
shubha solganda yoki umrning o‘tkinchiligini eslatuvchi ayozli shamol tilib 
o‘tganda ollohni eslab qolamiz: undan o‘zimizga, yaqinlarimizga sog‘lik, boylik, 
umr…..so‘rayveramiz, so‘rayveramiz… Shoira esa: 

Olloh, bizlar karvon-karvon, 
Mayli bo‘z yo kimxob yopgin, 
Bir Navoiy top bizlardan, 
Yoki bitta Temur topgin, deya yolvoradi. Sababki, yurtga maddohlar emas, 

shuhratparastlar emas, shiori ilmi amal bo‘lgan navoiylar kerak. Chunki el, yurt, 
xalq uchun «Navoiy uzun umrin, o‘zin tikkan, bilasiz». 

Halima Xudoyberdiyevaning «Navoiy – non» deb boshlanuvchi to‘rtligini ilk 
bor o‘qigan kishida hazrat mir Alisher Navoiy shaxsiyatiga, ijodiga jo‘ngina baho 
berilgandek ko‘rinadi. Ammo chuqurroq mulohaza etilsa, bu mantiq o‘zgarishi 
tayin. 

Zero, inson zotining har kuni «buyuk shoir» yoki «mutafakkir»ga, «mamlakat 
shohi» yoki «shoir»ga, «naziri yo‘q donishmand» yoki «marjon to‘la dengiz»ga, 
«g‘azalnavis» yoki «avliyo»ga, «ummon» yoki «daryo»ga ishi tushmaydi. Ammo 
non – inson zotining kundalik ehtiyoji. Bu biologik ehtiyoj irq, din, millat, elat, 
yosh yoki toifa tanlamaydi xuddi ma'naviy zarurat kabi. 

Demak, kurra-yi zamindagi insoniyat uchun ma'naviy jihatdan «Navoiy – 
non». Hatto «Navoiyga o‘zin ursa, urma   kofirni, Axir,   nonga   musulmon-u 
kofir birday och». Xullas, ma’naviyochlikning davosi ham, ma’naviy 
yalang‘ochlikning libosi ham, ma’naviy qashshoqlikning malhami ham hazrat mir 
Alisher Navoiy qoldirgan tengsiz ijodiy, badiiy, didaktik merosda. 

